
РЕПУБЛИКА МАКЕДОНИЈА

МИНИСТЕРСТВО ЗА ВНАТРЕШНИ РАБОТИ

___________________________________________________________________
П Р Е Д Л О Г 
НА ЗАКОН ЗА ИЗМЕНУВАЊЕ И ДОПОЛНУВАЊЕ  

НА ЗАКОНОТ ЗА ЛИЧНОТО ИМЕ  
          Скопје, март 2011 година

         В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Материјата за личното име е регулирана со Законот за личното име („Службен весник на Република Македонија” бр. 08/95, 66/07 и 103/08), според кој, личното име е лично право на граѓанинот, истото се запишува во матичната книга на родените и граѓанинот се служи со личното име кое му е запишано во матичната книга на родените. Личното име се состои од име и презиме, а самото име или презиме може да содржи повеќе зборови. Граѓанинот има право да го промени личното име, односно само името или само презимето. Барањето за промена на личното име се поднесува до Министерството за внатрешни работи.

При одлучувањето по барањето за промена на личното име, Министерството за внатрешни работи, како надлежен орган постапува согласно одредбите на Законот за општата управна постапка („Службен весник на Република Македонија“ бр. 38/05 и 110/08).

Со решенијата содржани во Предлогот на закон за изменување и дополнување на Законот за личното име се врши дополнување на постапката за добивање на решение за промена на личното име од Министерството за внатрешни работи, со тоа што подносителот на барањето, доколку решението за промена на личното име не е донесено во законски утврдениот рок, може да се обрати со посебно барање до писарницата на министерот за внатрешни работи, при што министерот е обврзан во рок од пет работни дена од денот на поднесување на барањето да донесе решение со кое барањето за издавање на решение за промена на личното име ќе се уважи или одбие. Доколку подносителот на барањето не добие решение, донесено од министерот за внатрешни работи во законски предвидениот рок, може да се обрати до Државниот управен инспекторат кој спроведува натамошна постапка, во насока на остварување на правата на подносителот на барањето. Државниот управен инспекторат може да спроведе надзор во Министерството за внатрешни работи за тоа дали е спроведена постапката согласно законот. Во рамките на постапката пред Државниот управен инспекторат, доколку министерот за внатрешни работи, директорот на Државниот управен инспекторат, односно надлежниот инспектор не ги преземат законски утврдените активности во законски дефинираните рокови, може да биде доставена пријава до надлежниот јавен обвинител. Како конечно правно средство за заштита на своето право, подносителот на барањето за донесување решение за промена на личното име може да поведе и управен спор пред надлежниот суд. 

Заради усогласување на одредбите на Законот за личното име со Законот за општата управна постапка се пристапува кон дополнување на материјалниот закон, со што се врши прецизирање на постапката при остварувањето на правата, обврските или правните интереси на заинтересираните граѓани.
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предлогот на закон за изменување на Законот за личното име се заснова врз истите начела врз кои е заснован Законот за личното име. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија.

ПРЕДЛОГ

НА ЗАКОН ЗА ИЗМЕНУВАЊЕ И ДОПОЛНУВАЊЕ НА 
ЗАКОНОТ ЗА ЛИЧНОТО ИМЕ 
Член 1
Во Законот за личното име („Службен весник на Република Македонија” бр. 08/95, 66/07 и 103/08) во членот 6 зборовите „за кое ќе се утврди дека барањето го поднело заради одбегнување на со закон утврдени обврски“ се заменуваат со зборовите „кое не ги регулирало имотно-правните и други законски обврски од брачниот однос и од односот на родители и деца кон лица кои живеат во Република Македонија“.

По ставот 1 се додава нов став 2 кој гласи:

„Министерството за внатрешни работи во постапката на одлучување по барање за промена на личното име, по службена должност утврдува дали подносителот на барањето е осуден за кривично дело за кое се гони по службена должност.“ 
Член 2
Членот 7 се менува и гласи:

„Член 7

Барањето за промена на личното име со потребната документација се поднесува до Министерството за внатрешни работи.

Министерството за внатрешни работи донесува решение за промена на личното име во рок од 30 дена од денот на приемот на барањето за промена на личното име.
Министерот за внатрешни работи ќе донесе подзаконски пропис за формата и содржината на образецот на барањето од ставот 1 на овој член.  
Доколку Министерството за внатрешни работи не го донесе решението за промена на личното име односно не донесе решение за одбивање на барањето за издавање на решението за промена на личното име во рокот од ставот 2 на овој член, подносителот на барањето има право во рок од три работни дена од истекот на тој рок да поднесе барање до писарницата на министерот за внатрешни работи заради донесување на решение од страна на министерот за внатрешни работи. 

Формата и содржината на образецот на барањето од ставот 4 на овој член ги пропишува пропишува министерот за внатрешни работи.

Министерот за внатрешни работи е должен во рок од пет работни дена од денот на поднесување на барањето од ставот 4 на овој член до писарницата на министерот за внатрешни работи да донесе решение со кое барањето за донесување на решение за промена на личното име е уважено или одбиено. Доколку министерот за внатрешни работи нема писарница барањето се поднесува до писарницата на седиштето на Министерството за внатрешни работи.
Кон барањето за донесување решение од ставот 4 на овој член подносителот на барањето доставува и копија од барањето за донесување на решение за промена на личното име од ставот 1 на овој член.

Доколку министерот за внатрешни работи не донесе решение во рокот од ставот 6 на овој член, подносителот на барањето може да го извести Државниот управен инспекторат во рок од пет работни дена.

Инспекторот е должен во рок од десет дена од денот на прием на известувањето од ставот 8 на овој член да изврши инспекциски надзор во Министерството за внатрешни работи и да утврди дали е спроведена постапката согласно законот и во рок од три работни дена од денот на извршениот надзор да го извести подносителот на барањето за утврдената состојба при извршениот надзор.

Инспекторот по извршениот надзор согласно закон донесува решение со кое го задолжува министерот за внатрешни работи во рок од десет дена да одлучи по поднесеното барање, односно да го уважи или одбие барањето и за преземените мерки во истиот рок да го извести инспекторот и да му достави примерок од актот со кој е одлучено по барањето.

Доколку министерот за внатрешни работи не одлучи во рокот од ставот 10 на овој член, инспекторот ќе поднесе барање за поведување на прекршочна постапка и ќе определи дополнителен рок од пет работни дена во кој министерот за внатрешни работи ќе одлучи по поднесеното барање за што во истиот рок ќе го извести инспекторот за донесениот акт. Кон известувањето се доставува копија од актот со кој одлучувал по поднесеното барање.  Инспекторот во рок од три дена го информира подносителот на барањето.
Доколку министерот за внатрешни работи не одлучи и во дополнителниот рок од ставот 11 на овој член,  инспекторот во рок од три работни дена ќе поднесе пријава до надлежниот јавен обвинител и во тој рок го информира подносителот на барањето.
Доколку инспекторот не постапи по известувањето од ставот 9 на овој член, подносителот на барањето во рок од пет дена има право да поднесе приговор до писарницата на директорот на Државниот управен инспекторат. Доколку директорот нема писарница, барањето се поднесува во писарницата на седиштето на Државниот управен инспекторат.
Директорот на Државниот управен инспекторат е должен во рок од три работни дена од денот на приемот да го разгледа приговорот од ставот 12 на овој член и доколку утврди дека инспекторот не постапил по известувањето од подносителот на барањето од ставот 9 на овој член или не поднел пријава согласно ставот 12 на овој член, директорот на Државниот управен инспекторат ќе поднесе барање за поведување на прекршочна постапка за инспекторот, и ќе определи дополнителен рок од пет работни дена во кој инспекторот ќе изврши надзор во Министерството за внатрешни работи дали е спроведена постапката согласно законот и во рок од три работни дена од денот на извршениот надзор да го информира подносителот на барањето.

Доколку инспекторот не постапи и во дополнителниот рок од ставот 14 на овој член директорот на Државниот управен инспекторат ќе поднесе пријава до надлежниот јавен обвинител против инспекторот, и во рок од три работни дена ќе го информира подносителот на барањето.
Во случај од ставот 15 на овој член директорот на Државниот управен инспекторат веднаш, а најдоцна во рок од еден работен ден, ќе овласти друг инспектор да го спроведе надзорот веднаш. 

Во случај од ставот 16 на овој член, директорот на Државниот управен инспекторат во рок од три дена го информира подносителот на барањето.

    Доколку директорот на Државниот управен инспекторат не постапи согласно став 14 на овој член, подносителот на барањето може да поднесе пријава до надлежниот јавен обвинител во рок од три дена. 

 Доколку министерот за внатрешни работи не одлучи во рокот од ставот 12 на овој член, подносителот на барањето може да поведе управен спор пред надлежниот суд.

Постапката пред Управниот суд е итна.
По објавувањето на подзаконските акти од ставовите  3 и 5 на овој член во „Службен весник на Република Македонија„ истите се објавуваат на веб страницата на Министерството за внатрешни работи. 
Конечното решение за промена на личното име се доставува на органи и организации кои со закон се должни да водат евиденција со податоци за личното име на граѓанинот.“
Член 3
Подзаконскиот акт од членот 2 став 6 на овој закон ќе се донесе во рок од три месеци од денот на влегување во сила на овој закон.

Член 4
Овој закон влегува во сила осмиот ден од денот на објавувањето во „Службен весник на Република Македонија“, а ќе отпочне да се применува по три месеци од денот на неговото влегување во сила.

О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Со Предлогот на закон за изменување и дополнување на Законот за личното име се врши усогласување на одредбите на Законот за личното име со одредбите од Законот за општата управна постапка со што се врши прецизирање на постапката при остварувањето на правата, обврските или правните интереси на заинтересираните граѓани. 

Со практичната имплементација на материјалниот закон што го регулира донесувањето на решение за промена на личното име се очекува остварувањето на правата на заинтересираните граѓани да се спроведува во една квалитативно измената постапка, што нуди дополнителни модалитети на постапување на органите на државната управа.   

II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените одредби се во корелација со законските одредби содржани во Законот за општата управна постапка.

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложеното решение ќе се постигне дополнително прецизирање на одредбите од Законот за личното име, односно создавање на нормативни предуслови за целосно практично реализирање на законските одредби кои се однесуваат на постапката за донесување на решение за промена на личното име.  

IV. ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ

Со донесувањето на Законот за изменување и дополнување на Законот за личното име се создава потреба од донесување на посебен подзаконски акт за формата и содржината на образецот на барањето за донесување на решение.   

И З В О Д

  НА ОДРЕДБИ ОД ЗАКОНОТ ЗА ЛИЧНОТО ИМЕ ШТО СЕ ИЗМЕНУВА СО ПРЕДЛОГОТ НА ЗАКОНОТ ЗА ИЗМЕНУВАЊЕ  НА ЗАКОНОТ ЗА ЛИЧНОТО ИМЕ
Член 6
 Нема да му се одобри промена на личното име, односно само на името и презимето на лице против кое се води кривична постапка за кривично дело кое се гони по службена должност или на лице кое е осудено за такво кривично дело, додека казната не е извршена или додека траат правните последици од осудата, како и на лице за кое ќе се утврди дека барањето го поднело заради одбегнување на со закон утврдени обврски.

Член 7
Барањето за промена на личното име се поднесува до Министерството за внатрешни работи.

Конечното решение за промена на личното име се доставува на органи и организации кои со закон се должни да водат евиденција со податоци за личното име на граѓанинот.
Министерот за внатрешни работи ќе донесе подзаконски пропис за формата и содржината на образецот на барањето од ставот 1 на овој член.

